
IMONG WAYKATAPUSANG
KALUWASAN

ANG DESISYON SA PAGDAWAT NI KRISTO ISIP
MANLULUWAS ang bugtong labing importan-
teng desisyon nga imong mahimo gayud. Si
Jesu-Kristo mibuhis sa lyang kinabuhi alang
kanimo, ug sa dihang ikaw modawat sa lyang
pagsakripisyo alang sa imong kaayohan, ma-
imo ang waykatapusang kinabuhi—ug imoha
‘kining maangkon sa kamadagayaon” (Juan
10:10b). Mahitungud niadtong kinsa motoo
diha Kaniya, si Jesus nagaingon,

Ug Ako maghatag kanila sa way-
katapusang kinabuhi, ug sila dili
gayud mangalaglag; ug walay si
bisan kinsa ang makailog kanila
gikan sa Akong kamut. (Juan
10:28)



Sa higayon sa imong pagtoo, ikaw dad-
on sulud sa pamilya sa Dios ug hangtod sa
hangtod mahiusa uban sa lyang Anak, Jesu-
Kristo (Mga Taga-Roma 8:16-17; Mga Taga-
Galacia 3:26; 4:7). Ang imong posisyon
“‘diha kang Kristo” nagakahulugan nga ikaw
makig-ambit sa kapalaran ni Kristo, lyahang
pagkamatarong, ug lyahang mahimayaong
posisyon didto sa langit (2 Mga Taga-Corinto
5:12; Mga Taga-Efeso 1:3—6). Sukad niadto,
ikaw adunay usa ka personal nga relasyon
uban sa Dios nga dili gayud mausab ug usa
ka waykatapusang kaugmaon didto sa langit
nga dili gayud makanselar.

Apan sa unsang paagiha nga kining takna
sa pagtoo lamang diha ni Kristo lamang
maglungtad diha sa imong kinabuhi dinhi sa
kalibutan? Unsa ang kahulugan sa imong
kaluwasan karong adlawa, ug sa mosunud
pang mga adlaw, ug sa mga adlaw pang
umaabot? Ang Dios wala modala kanimo
paingon sa langit human sa imong pagtoo,



nan Siya aduna gayuy katuyoan alang sa
imong human-sa-kaluwasan nga kinabuhi.

HUMAN NALUWAS,
UNSAY SUNUD?

Ang Dios nagatugot sa mga magtotoo
sa pagpakabuhi dinhi sa kalibutan aron
nga sila makaila gayud Kaniya sa personal
pinaagi sa lyang Pulong. Ang matuud nga
katagbawan ug kinaadman moabut isip usa
ka resulta gikan sa pagkat-on mahitungud
Kaniya, paghigugma ug pag-alagad Kaniya,
ug pagkinabuhi sa paagi nga nagapahimaya
Kaniya. Ang lyang tinguha nga imong

masayran ang gugma ni Kristo
nga labaw pa kay sa kahibalo,
aron nga ikaw mapuno unta sa
tanang kahingpitan sa Dios.
(Mga Taga-Efeso 3:19b)



Ang pagkab-ot niini nga “kahingpitan” na-
nginahanglan og espirituhanong pagtubo.
Unsay matuud sa pisikal nga kinabuhi ma-
tuud usab sa espirituhanong kinabuhi—kita
gidesinyo nga magsugod ingon nga mga
batang masuso, mag-uswag paingon sa pag-
kahingkod, ug ngadtongadto moabut sa pag-
kahamtong. Walay bisan usa sa sinugdan
ang makaila ug makahigugma sa Dios. Apan
ang proseso sa espirituhanong pagtubo na-
desinyo alang sa pagdala kanimo paingon
didto (ug labaw pa—sa mga panalangin sa
pagkahamtong nga makapahingangha sa
imahinasyon, 1 Mga Taga-Corinto 2:9).

Sa pagdagan sa panahon, ang Dios sa
maloloy-ong nagasangkap sa tanang kahi-
nguhaan, mga oportunidad, mga pagpanud-
lo, ug pagdasig nga gikinahanglan nimo
alang sa pagtubo labaw kay sa pagkabata
ug makapadayon pag-uswag sulud sa lyang
plano. Samtang ikaw magtubo sa pagka-
hamtong,



Ang Dios mohatag sa tanan
nimong panginahanglanon su-
mala sa lyang mga kabuhong
sa himaya diha ni Kristo Jesus.
(Mga Taga-Filipos 4:19b)

Kon bag-ohay ka pa lang misalig diha ni
Kristo alang sa kaluwasan, isipa kini nga librito
ingon nga introduksiyon, usa ka dinaliang
kasayuran, alang sa imong pagkinabuhi hu-
man sa kaluwasan. Ang espirituhanong pag-
tubo nagasugod diha sa sukaranong mga
doktrina sa Bibliya; sukaranong mga doktrina
mao “ang lunsayng gatas sa pulong” alang sa
pag-amuma sa kalag sa magtotoo (1 Pedro
2:2).

Alang sa pagsugod, usa sa labing mahi-
nungdanon kaayong mga butang nga ma-
sabtan mao ang sala—unsa ang personal
nga sala, unsang paagiha kini makaapekto
sa imong pagtamod sa Dios, ug unsaon
pagrekober gikan niini.



SALA UG KAPASAYLOAN

Sukwahi sa usa ka naandang sayup-nga-
panabut, ang mga magtotoo dili maundang
sa pagpakasala human sa kaluwasan. Bisan
unsa sa imong hunahuna, sulti, o buhat nga
sukwahi sa perpektong mga sukaranan sa
Dios usa ka personal nga sala. Kini nagala-
Kip sa bisan-unsang butang gikan sa kahad-
lok ug kamapahitas-on ngadto sa pagpama-
kak, pagdumut, pagpanapaw, ug pagbuno.
Ang matag-usa adunay kinaiyang makasa-
sala, usa ka kinaiyanhong pagkadunot, nga
mao ang tinubdan sa tanang tentasyon sa
pagpakasala. |kaw nakabaton niining kinai-
yang makasasala sukad pa sa pagkahimug-
S0, ug kini nagauban kanimo ngadto sa pag-
kinabuhi human-sa-kaluwasan. Kini kabahin
sa mortal nga lawas ug makig-uban kanimo
hangtod sa imong pagbiya paingon sa langit.

Ang pagpili sa pagpakasala nagabugto
sa imong fellowship uban sa Dios. Apan wala
ba ako magsulti nga ang imong relasyon uban

sa Dios dili gayud mausab? Husto kana,
dili gayud mausab. Apan adunay usa ka
kalainan tali sa imong relasyon uban sa Dios
ug temporal nga fellowship uban sa Dios. Ako
kining ilarawan pinaagi sa usa ka diyagrama.

Kahimtang sa Magtotoo Sulud sa Ibabaw nga Lingin: PERMANENTE

Nahiusa
uban ni Kristo sa
Kahangturan

WAYKATAPUSANG
RELASYON

/ -
/ \

Napuno sa
/ Balaang Espiritu

‘ TEMPORARYONG
FELLOWSHIP

\ /

-—

Kahimtang sa Magtotoo Sulud sa Ubus nga Lingin: TEMPORARYO

IBABAW UG UBUS NGA MGA LINGIN

Ang duha ka mga lingin maglarawan sa
Kristohanong kasinatian. Ang duha mayka-
lambigitan diha sa krus, tungud kay ang duha
magsugod pinaagi sa pagtoo diha sa buhat
sa kaluwasan ni Kristo. Ang ibabaw nga li-
ngin nagarepresentar sa imong waykata-
pusang relasyon uban sa Dios. lkaw dili ga-
yud makagawas niining ibabaw nga lingin,
susama ra nga ikaw dili gayud makabuhi
gikan sa kamut sa Dios (Psalmo 37:24). Kini
mao ang imong permanenteng posisyon “diha
ni Kristo” (Mga Taga-Efeso 1:3—4).

Ang ubus nga lingin nagarepresentar
sa imong temporaryong fellowship uban sa
Dios. (Temporaryo maykalabutan sa pana-
hon, sa imong matag-adlaw nga panginabubhi
dinhi sa kalibutan imbis sa eternidad.) Lain
pang pulong alang sa ubus nga lingin ang
espirituwalidad, tungud kay kini nagalambigit
0g pagpuno sa Balaang Espiritu (Mga Taga-
Efeso 5:18b). Kon ikaw sulud sa ubus nga
lingin, sulud sa fellowship uban sa Dios,
ikaw “espirituhanon” ug ang Balaang Espiritu



nagapuno sa imong kalag pinaagi sa lyang
nagpatakus nga gahum. Apan kon ikaw
makasala, ikaw maglakaw pagawas sa ubus
nga lingin. lkaw mawad-an sa pagpuno sa
Espiritu ug “karnal™—ang imong kalag ubus
sa pagkontrolar sa kinaiyang makasasala.

Dili igsapayan unsa kadaghan ikaw ma-
kasala ug mogawas sa ubus nga lingin,
adunay usa ka paagi sa paghibalik napud.
Ang atoang matinumanon nga langithong
Amahan sa kanunay andam sa pagdawat sa
lyang mga anak pabalik sa fellowship uban
Kaniya, ug nagabuhat Siya niini pinaagi sa
yanong pamaagi sa pagbawi: ang pribado,
direktang pagsugid sa mga sala ngadto Ka-
niya.

Ang imong mga sala nahukman na ug na-
bayaran na didto sa krus, ug gumikan niiining
malig-on nga pasikaran ang Dios nagatuman
sa saad sa kapasayloan:

Kon kita [mga magtotoo kang
Kristo] magsugid [maghingalan,



magsitar] sa atong mga sala
[ngadto sa Amahan], Siya mati-
numanon ug matarong sa pag-
pasaylo kanato sa atong mga
sala ug sa paghinlo kanato gikan
sa tanang dipagkamatarong. (1
Juan 1:9; cf. 1:7)

Akong tawgon kining pamaagi sa pagbawi og
‘rebound,” tungud kay ang paghingalan sa
imong mga sala ngadto sa Dios nga Amahan
dihadiha nagapahibalik kanimo sulud sa fel-
lowship, balik sulud sa ubus nga lingin.’
Pahibalo—wala gayuy pagpenetensiya,
walay naghingaping paghunahuna sa kau-
galingong mga sala, walay pagpakilooy ngad-
to sa Dios aron pasayloon o pagsaad sa
pagbuhat og masmaayo. Wala usab gayuy
pagsulti sa imong mga sala ngadto sa laing
tawo. Pinaagi sa yanong pagrebound, pina-
agi sa pagsitar sa imong mga sala direkta
sa Dios nga Amahan, ang imong mga sala

1. Daghan pang mabasa mahitungud niini nga hisgutanan sa
Rebound & Padayon sa Pag-abante! (2017) ni R. B. Thieme, Jr.

mapasaylo. |lkaw malimpiyo gikan sa ta-
nang sayup-nga-binuhatan, ang pagpuno
sa Balaang Espiritu mahibalik, ug ikaw sa
makausa pa gayud “maglakaw [pinaagi sa]
Espiritu” (Mga Taga-Galacia 5:16).

Ayaw damha, hinoon, nga ang kapasay-
loan usa ka kalingkawasan gikan sa obligas-
yon alang sa daotang pamatasan. Ang re-
bound dili usa ka lisensiya sa pagpakasala
apan hinoon alang sa pag-alagad. Ang
pagsugid sa sala nagapahibalik kanimo
sa usa ka posisyon diin ikaw makahimo
pagkinabuhi sa espirituhanong kinabuhi ug
pagpasidungog sa Dios. Dili gayud ikatinga-
la, unya, nga kining pamaagi sa grasya labing
mahinungdanon gayud kaayo.

Ang pagpabilin sulud sa ubus nga lingin
maoy nag-unang tumong human sa ka-
luwasan. Sulud sa ubus nga lingin ikaw
adunay akses ngadto sa impluwensiya ug
pagpanudlo sa Dios nga Balaang Espiritu,
naghatag kanimo sa labaw-sa-kinaiyahang
kalig-on alang sa pagtuman sa Kristohanong

kinabuhi. Sulud sa ubus nga lingin ikaw
makasabut ug makagamit sa espirituhanong
mga kamatuuran, makamugna og divine
nga kamaayo, makasaksi alang kang Kristo,
makaampo nga epektibo, ug makatubo sa
espirituhanon “pinaagi sa grasya ug kahibalo
sa atong Ginoo” (2 Pedro 3:18).

Unsay mahitabo sa mga magtotoo kinsa
magsalikway sa rebound, magpabilin gawas
sa fellowship, ug magsubay sa ilang kau-
galingong dalan? Sila dili gayud matang-
tang sa ilang posisyon isip usa ka anak sa
Dios—apan sila magapabilin sa pagkama-
suso nga Kristohanon, nagpadayon sa pag-
kinabuhi nga may susamang “pagkakawang
sa ... hunahuna” ingon sa usa ka dimagtotoo
(Mga Taga-Efeso 4:17).

NAGKAT-ON ALANG SA
PAGLAMBO

Busa sa bisan unsang higayon ikaw ma-

himong sulud o gawas sa ubus nga lingin,
mahimong napuno uban sa Espiritu o wala.
Ang masdako imong nasabtan sa sala ug sa
lyang mga sangputanan ug makanunayon
kaayo ang imong paggamit sa rebound tek-
nik, ang mashataas pa mamintinar nimo ang
pagpuno sa Espiritu. Apan kon ikaw magpa-
bilin sa pagkaignorante, pabilin sa imong
karaang mga sumbanan sa panghunahuna,
ang paglihok sa Balaang Espiritu diha sa
imong kinabuhi mahimong talagsa na lang,
basin wala na gani.

Kini nagadala kanato ngadto sa sunud
nga mahinungdanon-kaayong elemento alang
sa espirituhanong pagtubo: usa ka bag-
ong paagi sa panghunahuna. Bisan pa og
ikaw ang labing salabutanon, edukado, ug
talentadong tawo sa tanan (sa tawhanong
pagkasulti), walay usa niana ang makatabang
kanimo sa pagtubo espirituhanon. Ang Mga
Taga-Roma 12:2 nagapatin-aw sa matang sa
kahibalo nga gikinahanglan:

Ug ayaw gayud pagpahiayon nii-
ning kalibutana, kundili pag-usab
pinaagi sa pagbag-o sa imong
hunahuna, aron sa ingon ikaw
makapanghimatuud kon unsa
gayud ang pagbuut sa Dios,
unsa ang maayo ug madawat ug
perpekto.

Ubus sa gahum sa Balaang Espiritu, ikaw
makausab sa imong kalag—aron “pag-usab
pinaagi sa pagbag-o sa imong hunahuna’—
uban sa tinuud nga mga prinsipyo sa Dios.
Ang karaang mga pamatasan ug mga
tinoohan dili gayud madawat; ang kinalab-
wang panghunahuna, mga tumong, ug pang-
lantaw sa Dios maoy bag-ong sukaranan.

“‘Kay ang Akong panghunahuna
dili inyong panghunahuna,

Ni ang inyong pamaagi Akong
pamaagi,” nagadeklarar ang
GINOO.

“Kay samtang ang kalangitan
mashabog pa kay sa kalibutan,

Ingon usab Akong pamaagi
mashabog pa kay sa inyong
pamaagi

Ug Akong panghunahuna kay sa
inyong panghunahuna.”
(Isaiah 55:8-9)

Pinaagi sa pagpuli sa imong kanhi paagi
sa paghunahuna sa paagi sa paghunahuna
sa Dios, ikaw magtubo espirituhanon ug
“‘makapanghimatuud unsa ang pagbuut sa
Dios” (Mga Taga-Roma 12:2). Ug asa nimo
makaplagan ang panghunahuna ug pagbuut
sa Dios? Sa kapanahonan karon, ang Dios
nagapadayag sa lyang-kaugalingon lamang
diha sa mga panid sa Kasulatan. Ang Bib-
liya nagahuput sa absolutong mga kamatu-
uran sa Dios, nga magpadayag sa lyang
perpektong karakter ug mga sukaranan, lyang
waykinutubang kaalam, ug lyang kompletong
plano alang sa tawhanong kasaysayan (Mga

Salmo 119:160; 139:17; 1 Mga Taga-Corinto
2:16).

Hinumdumi, hinoon, aron masabtan ang
Dios nagakinahanglan og labaw pa kay
sa yanong pagbasa nimo sa Bibliya. Ang
Dios midesinyo sa lyang Pulong ug sa es-
pirituhanong kinabuhi sa kapanahonan ka-
ron nga ikatudlo pinaagi sa gasa sa pag-
kapastor-magtutudlo (Mga Taga-Efeso 3:7-8;
4:11b-13). Ang andam nga pastor giyahan
sa Balaang Espiritu alang sa pagtoon ug
pagsangyaw sa mga kamatuuran nga gipa-
dayag sulud sa Kasulatan, ug ang magtotoo
kinsa nagapamati sa maong pagpanudlo
abagan sa Balaang Espiritu aron masabtan
ang mensahe ug tipigan kini sulud sa kalag
alang sa aplikasyon (Juan 14:26; 16:13).

Pagkat-on niining bibliyanhong mga ka-
matuuran, pagtoon ug magtoon-pagbalik
kanila, ug himoa silang motibasyon alang sa
imong mga desisyon ug mga buhat (Mga
Taga-Colossas 1:9-10). Ingon sa gisulti diha
sa 2 Timoteo 2:15,

Pagmatinuuron sa pagpresentar
sa imong-kaugalingon aprobado
sa Dios isip usa ka trabahador
kinsa dili gayud kinahanglan nga
maulaw, sa hustong nagdumala
sa pulong sa kamatuuran.

Ang kausaban mahitabo sa kahiladman
sa imong pagkatawo, ang kalag, kon ikaw
magpadayon diha sa doktrina sa Bibliya.
Ang imong kanhi tawhanong panglantaw
mahitungud sa kinabuhi sa hinayhinay ma-
pulihan sa divine nga panglantaw, o pang-
lantaw sa Dios. Gumikan kay Ginoo ang
mahimong pokus sa imong kinabuhi, ikaw
dili na mag-agad sa ubang katawhan o mga
sirkumstansiya bahin sa gugma, kalipay, o
seguridad. lkaw magsugod pag-usisa sa
imong-kaugalingon nga waypihig sumala sa
lyang mga sukaranan, alang sa hustong pag-
aplay sa lyang kaalam diha sa imong mga
kasinatian, ug sa pagsulbad sa mga problema
pinaagi sa bibliyanhong mga solusyon. Ang

mga kahigawad ug mga kahadlok mahupay
pinaagi sa pagsalig sa plano sa Dios kay sa
imoha mismo. lkaw dili na gayud mabalaka
labot sa unsay buhaton o asa paingon. Hi-
noon, ikaw sa yanong magsalig ug magsu-
nud sumala sa pagtoo kay ang Dios naga-
bukas ug nagasira sa mga oportunidad alang
kanimo (Mga Proberbio 3:5-6).2

Sa pagkakaron malagmit tataw na gayud
nga ang empasis diha sa espirituhanong
kinabuhi dili ang mga rituwal o emosyonal
nga kasinatian, ni pinaagi sa pagtamod-sa-
balaod o hilabihang pagdili-sa-kaugalingon.
Ang empasis anaa sa panghunahuna—pang-
hunahuna uban ang pagbulot-an sa divine
nga kaalam nga gikapadayag diha sa Bibli-
ya, gitudlo pinaagi sa pastor-magtutudlo, ug
gihimong masabtan pinaagi sa Balaang Es-
piritu.

2. Daghan pang mabasa diha sa Kalig-on sa Panghunahuna (2017)
ug Ang Pagtoo-Pahulay nga Kinabuhi (2016) ni R. B. Thieme, Jr.

NAG-ALAGAD SA DIOS

Unsaon naman lang ang Kristohanong
mga buhat, paghimo og maayong mga binu-
hatan? Kini, usab, mosangpot isip usa ka re-
sulta sa pagtubo ug pag-uswag diha sa es-
pirituhanong kinabuhi. Uban sa hustong pang-
hunahuna ug kadasig, ikaw makaangkon og
kapasidad alang sa paghimog mga buluhaton
nga labi pang dayag—sama sa pagsaksi, pag-
hatag, ug pagtabang sa nanginahanglan—sa
pamaagi nga nag-alagad sa Dios sa tinud-
anay (2 Timoteo 2:21).

Kini dili pag-alagad sa Dios, bisan pa, kon
ang imong mga buhat naggikan sa imong
mga paningkamot, gibuhat sumala sa imong
kusog, para maimpres ang Dios o ang ubang-
tawo. Ang maong mga buhat walay kwenta
alang sa Dios, tungud kay sila namugna nga
wala ang gahum sa Balaang Espiritu. Nakita
ba nimo og ngano ang pagpuyo sulud sa
ubus nga lingin importante kaayo? Diha sa
fellowship uban sa Dios, ikaw wala makontro-

lar sa sala o mini nga mga kadasig ug ang
imong kusog nagagikan sa Dios Mismo (2
Mga Taga-Corinto 9:8; Mga Taga-Efeso 6:6—
7).

Sa pag-alagad sa Dios sa hustong paagi
mao ang “paglakaw sa paagi nga takus
alang sa Ginoo . . . gilig-on sa tanang gahum
[pinaagi sa Balaang Espiritu], sumala sa lyang
mahimayaong katakus” (Mga Taga-Colosas
1:10a, 11a). Kining takus paglakaw nagadala
kanimo ngadto sa dapit diin ikaw maka

pahimuut Kaniya sa tanang pa-
maagi, naghatag og bunga sa
matag maayong buhat ug nag-
lambo diha sa pagkahibalo sa
Dios. (Mga Taga-Colosas 1:10b)

“‘Matag maayong buhat” nagahulagway sa
divine nga kamaayo, ang Kristohanong mga
binuhatan gihimo ubus sa gahum sa Dios
(ang pagpuno sa Balaang Espiritu) sulud
sa ubus nga lingin. Kini nga mga binuhatan

makadawat sa pagtamod ug ganti gikan sa
Dios didto sa langit—sila waykatapusan ug
waypagkadunot, ang “bulawan, plata, ug ma-
halong mga bato” sa 1 Mga Taga-Corinto
3:12-15.

SA MGA ADLAW NGA MOABUT

Kon ikaw usa ka magtotoo diha ni Kristo,
pakisayri nga ang imong pagpakabuhi adu-
nay dako-kaayong kahulugan, katuyoan, ug
kahubitan. Ang Dios nagaatiman kanimo, ka-
da adlaw, sa tanan nimong panginahanglan
aron mahimong usa ka hamtong nga magto-
too kinsa nagapahimaya Kaniya dinhi sa pa-
nahon ug eternidad. Ug sa ngadtongadto,
ikaw adunay pribilihiyo sa pagtuman sa ta-
lagsaong plano sa Dios og tinuyong gidesin-
yo alang kanimo, usa ka plano nga nagala-
kip og suludnong kalinaw, kalig-on, ug mga
panalangin nga gihatag “hilabihan kaayo sa
kabuhong labaw pa kay sa tanan nga
[ikaw makahimo] pagpangayo o pag-isip”

(Mga Taga-Efeso 3:20). Unsa ang akong
napresentar dinhi usa lamang ka hamubong
introduksiyon alang sa kamahinungdanon sa
plano sa grasya sa Dios.

Busa kon kamo nabanhaw uban
ni Kristo [ug kamo nabanhaw],
padayon pagpangita sa mga bu-
tang sa itaas, diin si Kristo na-
himutang, naglingkod diha sa
toong kamut sa Dios. Ipunting
inyong hunahuna sa mga butang
sa itaas, dili sa mga butang nga
anaa dinhi sa kalibutan. (Mga
Taga-Colosas 3:1-2)

Sa “padayon pagpangita sa mga butang
sa itaas” nagakahulugan sa paggukud, sa
pag-usisa, sa pagpaninguha sa pag-angkon
og doktrina sa Bibliya. Ang pagkab-ot sa
espirituhanong pagkahamtong nanginahang-
lan og positibong kabubut-on—usa ka ak-
tibong pangandoy sa pagkat-on mahitungud

sa Dios, ug ang kinabubut-on, disiplina-
sa-kaugalingon, ug kamapahiubsanon sa
pagtuman alang sa pagtoon sa kamatuuran.
Ihan-ay ang imong mga adlaw sumala sa
kinaunhang prayoridad, ang makanunayong
pagpasulud sa Pulong sa Dios. Maingon sa
bisan-unsang matang sa pagbansay, ikaw
magsugod sa simple, sukaranong mga lagda,
ug kon ikaw nagapadayon niini, ikaw ma-
kauswag ngadto sa mashalawum nga mga
kategoriya sa kahibalo. Bisan pa og ang usa
ka yugto nga gitudlo malagmit dili makapai-
kag kanimo o waykalabutan sa imong kinabubhi
niining higayona, ang tanang detalye sa in-
pormasyon sa ngadtongadto mapahimutang
sa pagporma og tibuuk pagbulot-an sa Pulong
sa Dios sulud sa imong kalag.

Kon (ug sa dihang) ikaw sa pagpadayon
sa unahan mapakyas, o bisan pa ikaw anaa
sa labing-makalolooy nga kahimtang, ang
Dios nagasaad, “AKO DILI GAYUD MOSALIKWAY
KANINYO, NI AKO MOBIYA GAYUD KANINYO” (Mga
Hebreohanon 13:5b; cf. Joshua 1:5b). Anaa

ang rebound aron ikaw makabarog pagbalik
ug makapadayon pag-abante. Pinaagi sa
paggamit sa rebound ug sa mga panalangin
gikan sa divine nga grasya, ikaw gawasnon
sa “pagpadaplin sa matag babag, ug sa
sala nga dali rang makagumon,” aron nga
ikaw makapadayon sa pag-abante diha sa
plano sa Dios human-sa-kaluwasan (Mga
Hebreohanon 12:1).

MGA TINUBDAN SA DOKTRINA
SA BIBLIYA

Sa katibuk-an sa iyang singkwentay-tres ka-
tuig ibabaw sa pulpito, gitinguha ni Pastor
Thieme ang pagpresentar sa mga Kasulatan
nga tin-aw ug tukma. Ang iyang mga pag-
panudlo sa doktrina—naggamit og moder-
nong bokabularyo, mga laraw kategorikal, ug
praktikal nga mga ilustrasyon—nagkonsen-
trar diha sa mekanika og unsaon sa pagki-
nabuhi ang Kristohanong kinabuhi. Bisan
og ikaw bag-o pa lang sa Kristiyanismo o
nangita lamang sa solidong bibliyanhong
pagpanudlo, kining mga libroha ug mga wali
ang mosangkap kanimo sa imong adlaw-
adlaw nga pag-uswag espirituhanon.



Sukaranong mga Libro

Ang Plano sa Dios
Ang Trinidad
Merkado sa Ulipon sa Sala
Ang Babag
Rebound ug Padayon sa Pag-abante!
Paghikling sa Sala
Ang Pagtoo-Pahulay nga Kinabuhi
Dios nga Balaang Espiritu batok Ang
Kinaiyang Makasasala
Kusog sa Panghunahuna
Hetenismo
Divine nga Paggiya
Pag-ampo
Pagsaksi
Ang Mawaldason nga Anak



Mga Narekord (English) sa Audio
Mga Sukaranon | (28 ka pagtulon-an)
Mga Sukaranon Il (84 ka pagtulon-an)

Mga Dispensasyon (17 ka pagtulon-an
sa pagbutyag sa plano sa Dios alang sa
tawhanong kasaysayan)

Protokol nga Plano sa Dios (223 ka pagtulon-
an sa perpektong paagi sa pagkinabuhi nga
gidesinyo sa Dios alang sa mga magtotoo
diha ni Kristo)

Unsaon sa Pag-order

Alang sa pag-order sa sukaranong mga libro
ug mga narekord (English), gamita ang New
to the Ministry web page sa among website o
kontaka kami pinaagi sa telepono o sa sulat.

R. B. THIEME, JR., BIBLE MINISTRIES
5139 WEST ALABAMA
HOUSTON, TEXAS
77056 www rbthieme org
713-621-3740



MGA SULATANAN



MGA SULATANAN

PALISIYA SA PINANSIYAL

Wala gayuy bayad alang sa bisan unsang materyal
gikan sa R. B. Thieme, Jr., Bible Ministries. Bisan-kinsa
nga nagatinguha og pagtulon-an sa Bibliya makaangkon
sa among mga publikasyon ug audio ug video nga walay
obligasyon. Dios ang nagasangkap sa doktrina sa Bibliya.
Tinguha namo sa pagpadayag sa lyang grasya.

Ang R. B. Thieme, Jr., Bible Ministries usa ka ministeryo
sa grasya ug nagalihok sa hingpit ubus sa boluntaryong
mga kontribyusyon. Kon ang kamapasalamaton alang
sa Pulong sa Dios nagapadasig sa usa ka magtotoo sa
paghatag, siya adunay pribilihiyo sa pagtabang alang sa
pagsangyaw sa doktrina sa Bibliya.




DOKTRINAL NGA MGA PAGTOON SA BIBLIYA

Doktrina sa Bibliya, ang unud sa pagtulon-an nga gikuha
gikan sa literal nga interpretasyon sa mga Kasulatan, mao
ang sukdanan sa espirituhanong kamatuuran. Ang pagtoon
sa Bibliya nagasangkap og espirituhanong pampabaskog
alang sa Kristohanon (Mateo 4:4).

Ang kamahinungdanon sa doktrina sa Bibliya pagaha-
tagan gayud og importansiya (Salmo 138:2). Ang Dios
nagasugo sa Kristohanon aron sa pag-usab espiritu-
hanon (Mga Taga-Roma 12:2). Kini nga kausaban naga-
kinahanglan og adlaw-adlaw nga pagbag-o sa hunahuna
pinaagi sa pagkat-on ug paggamit sa Pulong sa Dios (2
Mga Taga-Corinto 4:16; Mga Taga-Efeso 4:23).

Sulud sa daghang katuigan ang doktrinal nga mga klase
sa Bibliya nga gitudlo ni R. B. Thieme, Jr., nakasangkap
sa espirituhanong pagkaon alang sa iyang kongregasyon.
Ang mga publikasyon ug audio ug video nga mga
pagrekord sa iyang mga pagtudlo maangkon nga walay
bayad o obligasyon. Alang sa pag-order ug kasayuran,
palihug sulat o tawag sa Ministries o bisitaha ang website.
Usa ka Katalogo sa Doktrinal nga mga Pagtoon sa Bibliya
(English) ang ihatag pinaagi sa paghangyo.

R. B. THIEME, JR., BIBLE MINISTRIES
5139 WEST ALABAMA STREET
HOUSTON, TEXAS 77056

www rbthieme org
713-621-3740




ANG TAGSULAT

Si ROBERT B. THIEME, JR. (1918-2009), nagapabiling
usa ka makahuluganong tingog sa Kristiyanismo sa ti-
buuk kKalibutan. Ang iyang makugihon, mapatin-awong
pagtudlo pinasikad sa orihinal nga mga lengguwahe sa
Kasulatan sumala sa makasaysayanong konteksto diin
ang Bibliya nahasulat. Ang iyang modernong sistema
sa bokabularyo, mga ilustrasyon, ug bibliyanhong mga
kategoriya sa tin-aw nagpahayag sa dimasayup nga mga
kamatuuran sa Pulong sa Dios. Si Thieme nakarekord og
labaw pa sa napulog-usa kalibo ka oras sa mga sermon
ug nakamantala og labaw pa Sa usa ka gatos ka libro nga
naglukup hapit sa Bibliya.

Si Thieme migraduwar didto sa University of Arizona
(Phi Beta Kappa) ug Dallas Theological Seminary (summa
cum laude). Ang iyang pagtungha sa seminaryo nahunong
tungud sa pagpangalagad militar sa Kalibutanong Gubat I
diin siya misaka sa ranggo nga tenyente koronel sa Kwer-
po sa Kasundalohan sa Kahanginan sa Estados Unidos.
Sunud sa pagkatapos sa iyang padayon nga pagtungha
niadtong 1950, siya nahimong pastor-pagtutudlo sa Sim-
bahan sa Berachah sa Houston, Texas. Ang iyang maluk-
panong pagbansay diha sa Griyego, Hebreyo, teyolo-hiya,
kasaysayan, ug textual criticism misangkap sa pundasyon
alang sa iyang masuknaong propesyonal nga kinabuhi
sa pagtoon ug pagtudlo sa Pulong sa Dios. Si Thieme
miretiro isip pastor sa Simbahan sa Berachah human sa
singkwentay-tres katuig sa matinud-anong pagpangalagad.

